
NGĀ TAUMĀHEKEHEKE TOI RĒHIA

Tupapahu ana tera te rohe o Aotea i te takahanga o
te hakerekere, o te matinitini kia tae atu ki Hawera
kite whai wahi atu a-haka, a-matakitaki noa ki nga
taumahekeheke toi rehia e tu nei ia rua tau.

Katahi ano ka ko te reo tawhiri o nga iwi o te
nenewhatanga o te ra kia whakarauika te motu ki to
ratou rohe hei rauhltanga ma ratou.

I tu te pohiri ki nga ope o te motu ki King Edward
Park, a, ataahua ana tera te rarangi mai o nga wahine
ote tangata whenua -ko te poi kite ringa, ko te
raukura i titiaki nga makawe, he pango nga kakahu.
No te haerenga o nga reo whakatau o nga kuia ka
puta ona tore kai huruhuru me a ratou taiaha ki kona
pikarikari ai, whakapataritari ai i te tira whakaeke.

Ka mutu nga whakatau orunga i te marae ka tau mai
tonaahua pouri tekorenga i atarangona o nga waiata
na te kaha o te tuakaihau o te manuhiri i te tangata
whenua. Aua atu, i whakatauhia matou irunga ano
i ta te tangata whenua whakatau i te manuhiri.

E toru ra e haere ana nga mahi a te rehia, a, ko tona
rua tekau ma wha nei nga ropu i eke kite mura ote
ahi ki reira whakaatu ai i tana i ako ai. I runga ano
i nga whakarite mo enei -o- nga- whakataetaey-i
whakawehea nga kapa kia toru nga wahanga, a,
tokowaru nga kapa ki ia wahanga. Ko te tuatahi me
te tuarua o ia wahanga i tu ano i te ata o te Ratapu,
a, ko te toa o taua tokoono te toa o te motu.
Whakatauhia ana ko Te Waka Huia, oroto o Tamaki-
makau-rau, te toa mo enei rua tau e tu mai nei.

Tino itiiti nei nga kapa neke atu i te kotahi wa e toa
ana a, ko aua kapa, ko Waihlrere o te Tai Rawhiti (e
toru nga toanga), ko Te Waka Huia (e toru nga
toanga), me Te Ropu Manutaki (e rua nga toanga).

Hei kona mai koutou i roto i nga mihi.

Me ki, i tenei wa, tokowha nga ropu e riro ana i a
ratou nga turanga teitei o ia mahi. Ko enei e torukua
whakahuatia ake nei me Ngati Rangiwewehi o Te
Arawa. Hoki atu, hoki atu, ko enei nga kapa e eke
ana ki nga taumata, a, mete aha ano whakapahunu
ana nga kapa kaore i te pera rawa te eke.

Heoi ano ehara tenei i te take i whakatuoi ai. I eke
ai enei kapa na te kaha tonu ka tahi, na te u ka rua,
na te pai o nga mahi ka toru. Ki te penei katoa nga
kapa kaore e kore ka eke ano era.

Ko te take whakahinapouri ko te taha kite reo.
Kaore i te pera rawa te pai, kaore i te pera rawa te
hohonu, kaore i te pera rawa te hangai, kaore i te pera
rawa te tika. He ahuatanga tenei kia ata tirohia. Ko
te hunga matakitaki kei te warea noa iho ki nga
pekepeke, ki nga pikarikari engari kaore nga taringa
ite ata whakarongo ki nga kupu. E umere noa ana,
e pakipaki noa ana, e kowhiowhio noa ana, e

haparangi noa ana, na te pai noa o te kai a te mata
engari ko tua atu he aha te aha!

Ahakoa ekore e rata nga kapa ki nga whakatau a nga
kaiwhakawa, e tika tonu ana kia puta he mihi ki a
ratou. Ara atu ano nga korero mo nga kaiwhakawa

ki enei mo tenei wa.

Kati, kia hoki ake ano nga mihi ki a 'Aotea utanga
rau' me ona karangarangatanga katoa nana nei te
motu i whakarangatira.

Taranaki Maunga e tu mai ra, Te Wai-nui-a-Rua e
rere ra, Ruapehu Maunga e pehupehu maira, koutou
katoa nga tohu mauri, nga tohu mana o te rohe, nei
noa ra enei mihi iti atu a matou, a te hunga whaka-
eke, irongo nei i te mahana o takoutou manaaki mai.



HE POROPOROAKI

1970 te tau ka haere te kapa haka o Waikato-
Maniapoto ki Turanga kite whakamanawa i aKuini
Irihapeti te Tuarua me tona whare ariki i tau mai ki
reira i runga ano i te reo karanga o te ao Maori. Ko
Kelly Koroheke o Ngati Maniapoto, kuia roreka,
kuia tino ngahau, kuia arohaina nuitia e tekatoa o te

hunga i tae mai kite kura ote Taura Whiri ite Reo
Maori itu kite marae o Kirikiriroa ite marama o
Mahuru 1993, tetahi o nga kaihaka, a, i tutaki maua

i nga whakatikatika a te kapa i mua i te haerenga.

Ahakoa tona tino matatau kite reo i haere tonu mai
ia kite kura, he hiahia hoki nona kite whai i nga
whakamatautau e taea ai e ia te turanga
Kaiwhakamaori. He tauhou ki a ia te nuinga o nga
mahi engari iu ia mete mangari ano hoki ote hunga
i noho i tona taha rongo ai i tona reo ataahua. I muia
ano ai hoki na te wairua ngahau ,

na te ngakau
mahaki ona. He kuia mihimihikite tangata, he kuia
waiata noa, he kuia makohakoha, kaore nei ona

whakatenetene kite Tnoia atu ia kia riro mana nga
ope e karanga kite marae, kite wharekai ranei.

Nana i whakatauira mai te wairua whakahei i a ia i
ksrero ai mo te haerenga o ratou ko tona tuakana,
ona taina ano hoki kite whenua o Haina. Hemo ana
terate whakaminenga i tekata i te whakarongotanga
ki a ia me tana waiata i tito ai, E Koro, kia tere e!"
Ekore au erongo ano i te waiata "Ghost riders in the
sky" mete kore e hoki ote whakaaro ki a koe!

Kati, Kelly, koira taku kitenga whakamutunga i a

koe na reira koira ke te whakaahua ou ka mau tonu

ki taku hinengaro, ki taku whatumanawa. Otira, ko
korua tahi ko to tamahine ko Petiwaea, i reira e
whakangahau ana, a, i roto i te ra nei kua kore ra

korua, waiho noa mai ana ko mahara, ko aroha hei
hoa haere ki nga kura.

E te reo reka, e te wairua whakakata, e te ngakau
aroha nui kite tangata, ma enei kupu o tetahi o
nga waiata a tetahi o 6 tipuna hei whakaata i taku
i popore ai:

E titi koia te atarau
Tiaho i runga ra

Hinapouri ka ahu mai ai au

Ka ruru kite whare....

Kei takukaka tarahae,kei taku manu tioriori kua
mu nei koe i roto i te ra nei, me mihi taurangi noa
rate mihi ki a koe e kui, haere ra, haere atu ra!

TE KURA REO I WAIMĀRAMA

Ko te reo tawhiri no nga hapu o Waimarama,ko
te reo tautoko i te karanga no te whiti, no te uru,

no te muri, no te tonga, ko te hemonga i
whakarauika mai ai tenei tira a te Taura Whiri ki
runga o Taupunga, ara ko to tatou reo Maori kia
ora tonu, no tekatoa.

Tona rima tekau nei nga tangata i tau mai hei pia
ma te Taura Whiri. He mea whakaropu enei
akonga i runga ito ratou matatau kite reo, kia
kore ai te hunga tino mohio e hoha i a pakiki ma,
i awhakaroaroama, kia kore airanei te hungakei
raro ke e putu ana e hopohopo, e whakatenetene
kite patai i nga patai e taea ai a runga ake.

Kitea ana i konei te tangongitanga o te matatau

0 te iwi Maori ki to tatou reo. Ko tera o tatou ka
mahuki ake i roto i nga mahara,ko to tatou kuia
i haere mai i te nuku o te whenua,ko Tunganekore.
1 a auka whakaaro ki tenei kurapae i tau mai ki
waenganui i a tatou, ka hoki auau mai ngahuatau

ki nga korero mo Te Puhi-huia, kei reira nei te

kupu e hangai ana ki tenei kuia: "Anana! Mete
maure ka puta ake i te pae!"

I autaia tonu te tokomaha o te tangata matatau



nei i whakauru mai kite kura. Ara te Taura Whiri
te maharahara atu ra me pehea hoki e ea ai te
haramai a tenei mapu, ina hoki, i whakaritea te

nuinga o nga mahi mo te hunga e hangere noa ana
te kete, kaua mo te hunga kua puhake ke a ratou
tihaka reo Maori. Heoi ano, mena i eke ta matou
i manakanakaai, ara, kaore i puta he maramatanga
hou ki nga mea matatau, kare tetahi i korero mai;
i pera hoki te wairua o tenei ropu, otira o nga ropu
katoa.

Ara ano etahi tangata autaia nei te matatau kite
reo, heoi ano te mate kua tupuria e te maheuheu,
na te waiarawa pea kite korero Pakeha, a, ka riro
ma tenei hui e pahika nga paewhenua reo Pakeha
kua tupa ake. I reira hoki etahi tahae, tera tonu no
enei tau tata nei i hurikiko ai kite reo Maori, a, ko
te whakawhirinaki atu ki nga whakatakoto o tera

o nga reo kei te kowaowao i to ratou ahei kite
whakaputa whakaaro, he wairua Maori ano kei
roto.

Ko nga mahi i kitea mai e te Taura Whiri hei
whakaoti ma te hunga ako, i ahua rite ki era i
whakaritea atu ki nga hui o mua atu. Kaore matou
i te plrangi kia puruatia te moko mo te purua noa

iho te take, engari akene pea ma reira rawa e mau
ai te moko mo ake tonu atu, te muhani noa ai! Ka
mutu, kaore tetahi tangata kotahi i mea mai he kai
noa iho ma te heihei a matou mahi i whakatakoto
ai.

"Ahiahi pdhorehore, ata pahorehore. "

Ko te pai o nga hui raumati, he moata te takiritanga
mai o te ata, a, he nui nga mahi ka oti i mua i te

hurunga ake o te ra. I whakaritea mo muri ra ano

i te wahanga ako tuatahi matou parakuihi ai, na

runga i te whakaaro ka eke rawa kite haora mo te
kai, kua tino hiakai tonu. Otira, tae rawa ake kite
tuhoetanga o te ra, kua pahore ke a tuara i te nui o

nga mahi kua oti, a, kite kore te tangata e
matapopore, ka pahore hoki a peha i te ngaunga

mai a Tama-nui-te-ra. I a matou i tera kainga
pakapaka, ka tino kitea te whakatinanatanga o te

whakatauki ra, "ko Rehua whakaruhi tangata".
Ahakoa oma atu ki hea, kite mahau ranei ote
whare, ki raro ranei i te "whiro tangiweto" o te
marae, parohea ana tera te tangata i te kaha mai o

te ra.

E rua atu ano nga wahanga ako ka tu i te ahiahi, e

rua haora ano te roa. No muri mai i te kai o te

kakarauritanga o te ra, ka whakaturia etahi kuia
tino matatau nei kite korero, kia rongo noa ai nga
taringa i nga reo o tena iwi, o tena iwi, kia kore ai
e taunga rawa kite reo kotahi.

Ko Ruruhira Robin tetahi i korero ki a matou, ko
tanahe whakatauira mai i tereo oNgatiKahungunu.
Ko tana korero i hiki ai te manawa, ko te

whakamohio mai no te ekenga ra anotanga kite
rua tekau ma rima o ona tau i whakaarorangi ai te
ngakau kite reo Maori. Kaore ke aia i whangaia
maikite reo iaia etamariki ana, kaore ranei i whai
atu i te reo i te wa o tona taiohinga. Engari mea koe
ka rongo i te reo o tenei kuia inaianei, e tino uaua
ana te whakapono atuki terakorero. I manahau ai
te ngakau i te mea ko te kuia nei, koia te tauira hei
whakamaungaatu ma tehunga taiohi e pohehe ana
kua eke ke te wa ki a ratou, kua maro ke te arero,
nga taringa, nga wahikatoa emau ai te reo. Nei noa
ta te Taura Whiri kite hunga pera, kite tino
kohaetia tetahi taonga, ka mau a tona wa, ka pa tau

kite kore, tino kore nei e mau.

Tena ia, kia hoki ake au kite tahuhu o aku korero.

I roto i te Muka whai mai i ta tatou kura reo i tuki
Kirikiriroa, ka ksrerohia te wairua ataahua i puta
i ta matou noho tahi, a, i pera ano te wairua i tau

ki runga i a matou i tenei hui. Kotahi noa iho pea
te tangata i haere mai i tekainga o te nganehenehe,
engari katoa etahi atu i haere mai i runga i te

ngakau mahorahora, he marama pea no ratou kite
kaupapa o te hui. Ahakoa pau te hau o te nuinga i



te ra kotahi, kaore tetahi mea kotahi i noho atu kite
tuarongo o te whare tangi meme mai ai, i rere atu

ranei ki wiwi, ki wawa karo mai ai, engari i noho ke
mai kite whakawhanui, kite whakahohonu i oratou

reo. E tino mihi ana a roto i a au ki tenei ahua, ina
hoki e noho tonu ai to tatou reo Maori kite ao
marama nei, me matua kauawhi, me matua taute e
tatou katoa. Ma konei rawa e kumea mai ai tenei
kahurangi kamehameha i te whatute kore e pataritari
mai nei.

A kati, me mutu te rere a te pene i konei. Kei te hau
kainga, kei nga tohunga o te rauhi, me peheahoki he
korero maku ki a koutou mo ta koutou tautoko mai
i tenei kaupapa nui a te Taura Whiri. Me penei noa
ake, "Nau te kokomo, he tu mahana taku."

Noho ake ra mete aroha.

TE AROTAKE I TĀ MĀTOU KURA

I te mutunga o tenei kura, ka tohaina tetahi rarangi
patai hei whakaki mai ma nga pia, he hiahia no
matou i te Taura Whiri kia mohio ae ranei he
whaitake ano kia haere tonu enei momo kura, a, me
pehea e pai ake ai. Anei nga huatau i puta i tera
arotakenga.

Kaore i tonoa kia tuhia te ingoa o te akonga, kei
anipa te ngakau o te tangata e hiahia katoa ana kite
whakahei te ahua o nga mahi, engariano i whakahaua
kia tuhia te tau o tanaropu me kore e tupono ka kitea
mai he "haukume-a-ropu" i roto i nga whakahoki. I
whaihua ano te penei, engari taihoa nei kitea ai.

Ko te tino whakaaro i puta, ae, e whaihua ana enei
momo kura ki ta te hunga whai mai titiro. Engari
ahakoa i rata mai te nuinga o nga akonga kite nuinga
o nga ahuatanga o a tatou mahi, ara ano etahi wahi
kaore i orite nga whakautu mai. Me ki noa ake, ko
te kaha o te whaihua ki ta ia ropu titiro, kei te ahua

tonu o te matatau o tauaropu. Ko nga ropu tinokaha
nei te tautoko mai, te mihi mai, ko nga ropu matatau
tonu. Ko te ropu autaia nei te matatau, i autaia hoki
to ratou matareka mai kite ahua o nga mahi.
Waihoki, ko te ropu ahua mea nei te reo, i ahua pera
ano a ratou whakahoki. Kaore matou mo te whakahe

i tera ahua, engari i taunaki noa ta ratou whera i ta
matou i whakaohiti ai, ara, ehara tenei kura i te

ohanga, ehara hoki i te kura whakaparirau noa,

engari ia he pae huarewa hei whakahauora, hei
whakangungu i te manu kua maro ke nga parirau, e

matawara ana ki nga rongohua tikokekoke o te ao
korero Maori.

Atu i nga urupounamu whanui kite ahua ote kura,
i takoto ano etahi patai e pa ana ki ia momo mahi i
whaia. I whakahaua nga akonga kia tohu mai mena
e hiahia ana ratou kia nui ke ake, kia rite tonu, kia iti
ke ake ranei te wa e whakapaua ana ki enei mahi.
Anei te tapeke o a ratou whakahoki:

kia: NUI AKE "■■ RITE TONU ' iti ake

WHAKA-

TAKOTOTIKA - 69% 27% 4%
kupuhou > 56% 40% 4%
WHAKATAUKI r -50% 42% 8%
kiwaha > 44% t- 54% ' :2%
WHAKAMAORI 1 " 46% % 44% 10%
WHAKAPAKEHA: ; 21% .

; i 55% 23%

Atu i nga whakahoki kite wahi ki nga mahi
whakapakeha, ko te tino nuinga o nga whakahoki e
mea ana kia iti ake te wa ka pau ki tetahi mahi i ahu
mai i te ropu kaore i tino pai te reo. Engari ia ko te

hunga tino matatau, ko ratou ke nga mea kaore i pai
maiki nga mahi whakapakeha. Ki te ata whakaarohia,
ka tika hoki kia pera mai ratou, ina ra ka taea noatia
eratou 6 ratou huatau, aratou ui makihoi tewhakaputa
kite reo Maori, ahakoa pehea nei te hohonu, te

rereke, te aha ke ranei. E tino whakaae ana te Taura

Whiri kia kaua rawa e waiho ma te reo Pakeha e

kawe te whakaaro i roto i nga mahi o a tatou kura,

(...mai i te wharangi o tua ake nei)



kawe a-waha, a-tuhi ranei. Me penei ke pea hei
ingoa mo tenei mahi i nga kura o muri atu, "he
whakamarama korero kite reo Maori and".

Engari ano ki to matou whakaaro, ka noho tonu he
wa e whaihua ana te noho mai a te reo Pakeha ki roto

i nga mahi, kaua hei reo korero, engari hei
whakamatau, hei whakapakari noa i te ahei o te

tangata kite whakaputa whakaaro kite reo Maori,
ahakoa pehea nei te tauhou o te whakaaro kite
hinengaro Maori. Ko nga mahi whakamaori taku e
mea nei. Ki te tlhaehaetia nga tuhituhi Pakeha kua
raua atu kite pukapuka hei whakamaori, ka

whakakorehia tetahi o nga tino mahi e kitea ai te

tohungatanga ote tangatakite reo Maori. Ehara ite
tohu anake ote tangata ngaiokite whakairokupu ki
te reo Maori. Oti tonu ano e mea ana te Taura Whiri
e oti pai ai he whakamaori, me matatau ano te

tangata nana taua whakamaori,kite kore, auare ake
te taea.

Ehara i te mea i kaha te whakahengia mai o tenei
wahanga o nga mahi. I puta noa ai tenei kupu
parahau, he rongo korero noku i a au e huri haere
ana. Anei tekorero i rongo ake nei au: "I raua atu he
korero Pakeha mo te aha te take? I mahara au he mea
ata tono mai matou kia waiho te reo Pakeha ki tera

taha ke o te wahanui." No reira hei whakahoki noa
tenei i tera pakirehua.

Te ahua nei kei te pai noa iho te roa ote huikite tino
nuinga. Tokorima nga pia i tohu mai me roa ake,
karekau he tangata i tohu mai me poto ake.

Mo te tahakite moni whakauru,kite kotahi rau tara

ra, e ahua whakapae ana au kaore etahi i maramaki
te patai. Tokorima nga tangata i mea mai kaore i ea
ta ratou moni i whakapau ai kite hui. Engari atu ita
ratou whakahoki ki tenei patai, i tautoko katoa mai
i nga ahuatanga o te kura.

Hei whakatauira noa i tenei whakapae aku, i penei

nga whakahoki a tetahi. I te wahanga whakaatu i te

pai o ia mahi, kaore i heke tana i whakaporohita ai
i raro i te wha (= "pai"), a, i te tino nuinga o te wa,

i tohuaketia ko te rima (= "mutungake mai nei o te
pai"). Mo te wahanga whiriwhiri i te nui o te wakia
pau ki ia mahi, ka tohu mai te tangata nei kia nui ake,
kia rite tonu ranei te wa. Waihoki, anei ana ano kupu
i tapiri ai ki tana rarangi patai "Kei tepai rawa atu

nga mahi ki ahau nei kua tutuki te kaupapa i
haere mai au .... kei te tino pai nga mahi i
whakahaeretia. " Na, e mea noa ana au mena i pera
rawa te pai o te kura ki tana titiro, he aha ke i pera
ai tana whakaaro kite autaia kotahi rau tara ra i
whakaritea mo te whakauru mai?Tokowhanga mea
i penei te taupatupatu o nga whakahoki.

Anei ano tetahi o nga pataiiwhakaurua hei whakahoki
- -.'-■- ■'•.-.- . ■■ . . •,■■■',''• ■ ■mai ma nga akonga: "Mena he whakaaroatu ano ou
e pai ake ai te whakahaeretia o tenei kura, tenakoa
tuhia mai."He nui nga whakaaro whaitake i puta
whakaaroake ma te Taura Whiri,ara, ko enei e whai
ake nei:
♦ menuiaketewakapaukingaturewhakatakoto

tika i te kupu, engari me noho topu, kia kore
ai e taupatupatu nga whakamarama;

♦ me whaiwahi mai he mahi whakaari, korero
:'■■■; paki, tito waiata, hakinakina;
♦ me rau atu he moteatea kite pukapuka mahi

hei whiriwhiri, hei whakamahuki ma te hunga
ako; ——...._.:_:_ - ~:___

;>
..

-

♦ memoe ite awatea, me whakata ranei ite
' ahiahi, ka mahi ke ai ite po;

♦ he mahi whaihua ano te whakarongo noa ki
nga pukorero mete tuhi ans i nga kupu hou.

Koia nei nga huatau i puta ake i te arotakenga i ta

matou kura. Engari ko te whakautu i uruhau ai te

Taura Whiri, i whakatau ai matou ae, he patangaano
kei roto i tenei whainga a matou, ko te whakaaro i
puta ki tenei tapaetanga korero e whai ake nei: "Na
teneikura au i whakahau kia whakamatau tonu kite
whakapai noa ake i taku matatau kite reo Maori i



aau ka hoki nei kite kdinga. " O nga tangata e52 i
whakakl mai i te rarangi patai, kotahi noa iho te

tangata kaore i whakaae mai ki tenei korero.
Mehemea na tenei kura i hihiri ake ai te ngakau o te

tino nuinga kite rukuruku i nga wai whakaora ote
reo Maori, kei hea hoki he hua i tua atu i tera?

TE KURA REO O MUA ATU

Ko Takitimu te pae maunga,
Ko Te Raki-tauneke te wharenui,
Ko Hine-o-te-iwi te wharekai,
Ko Murihiku te marae,
Ko Ngdi Tahu, ko Ngdti Mdmoe nga iwi,
Ko Takitimu, ko Arai-te-uru nga waka.

Kua tatu, kua tau ko ta tatou kura whakawhena reo

o muri atu ka tu kite marae kua huaina ake nei, i
Murihiku, atu ite2B o Here-turi-koka kite 2 o
Mahuru 1994. Ka whakaeke tatou a te ahiahi o te
Ratapu, a mo muri tonu i te kai o te ata a te Paraire
hiki ai te kura.

E uru mai ai koe me tuku mai ekoe tou ingoa me tau

moni utu i te taha (kotahi rau tara), kia tae mai kite
tari nei i mua mai o te 29 o Hdngongoi 1994.

"Takaroa, takahe"
Kia kore ai e hemanawa te noho, kei te katia te
tokomaha ote hunga haere mai kite 60 tangata, no
reira kia awe te whakauru mai kia whiwhi oranga ai
koe. Ki te whakaroaroa mai, tera he huware noa iho
te kai.

I whakaritea ai kia haria tenei hui ki Te Wai-
pounamu, he hiahia no etahi o te hunga korero
Maori o reira kia tau atu he kura penei ki tera taha
o te Moana o Raukawa, kia mama ake ai te taea atu
e te hungakei reira e noho ana. Ko te tono i ea ai tenei
wawata, na te whanau o te Kura Kaupapa Maori o

Arowhenua i Te Waihopai; na reira i whakatauriaai

ki Murihiku tu ai.

No reira ekoutou, tatou makei Te Ika a Maui e noho
ana, kia kaha rate penapena ukauka kia piki ake ai
tatou kite tautoko ite reo tawhiri ote taitonga. A,
ko koutou makei te Waka ke o koutou na tuohunga,
etino tumanako ana matou ka whai wahi mai koutou
ki tenei kura whakapakari reo kei te kawea penatia
atu.

Nau ake tatou ki runga ra, ki reira whiriwhiri tonu
ai i ta tatou taura whakaora reo Maori.

TE HUI TUARUA A TE KĀHUI
KAUMATUA

I te timatanga o Hui-tanguru ka hui ano te kahui
kaumatua kite whakaotioti i nga mahi i tlmatahia ra

i Tamaki i tera tau. Kei te putanga o te Koanga 1993
nga korero whakamohio i te kaipanui i te Muka ki
nga mahi a tenei ropu, engari mana noa ake tsna
kore e maumahara ki tenei aparangi e awhina mai
nei i tenei kaupapa a te Taura Whiri.

Na runga i te whakapae a tekaiwhakahaere ka tutuki
katoa nga mahi i terua ra, i whakaritea kia penei noa
iho te roa o ta matou hui. Ahakoa tutuki te nuinga,
e minamina ana te kahui kaumatua neikia hui atu ki
te hunga nana nga korero. Ko tetahi hoki o nga mahi
i whakaritea ma enei kaumatua, he tirotiro i nga
korero kua oti ke i nga kaituhi te whakatakoto.

Ehara i te mea i tino he nga korero, engari ara etahi
wahi, e rua, e toru ke nga tikanga ka taea te nanao
iho, a, kare tonu i tino marama ko tehea ra ta te

kaituhi i ata whakaaro ai. Na runga i tenei tu ahua,
he mea kapokapo noa i te takiwa te mahi a te kahui
kaumatua, mete maharahara ano ae ranei i titi ta
ratou i whakatikatika ai ki ta te kaituhi i mea ai,
kaore noa iho ranei i pakukatata atu. Kaore noa i tino
nui nga wahi penei, engari ahakoa ruarua, me tikaka
tika!

(...mai i te wharangi o tua ake nei)



Ko nga "aheinga reo" ano tetahi wahanga i ata
whiriwhirihia, ara ko nga hiahia whanui o te tangata
e taea ana te whakatutukiki tenei mea,kite kupu. He
mea ata tirotiro enei hiahia me nga momo korero e
tika ana kia puta i nga ngutu o te tamaiti, o te tangata
ranei, hei whakaea i aua hiahia. Anei e rarangi ake
nei etahi "aheinga reo" e torn hei whakatauira noa
i te ahua o ta ratou nei mahi:

AHEINC,A REO NGA KORERO HEI WHAKATINANA

1 TENEI AHEINGA 7-’iS§§||3||

♦ whakaae, Koia! Koina! Koina tonu. Zf.'.
tautoko: Koina taku. Koina katoa atu.

Kei te/Hc tika tonu tau.
Kei kona au. Kua oti te ao.

Ko tatou katoa kei tena.
Ko koe, ko tatou katoa ena.
Engari pea tena.
Kare ke i tua atu. /Kaore kau i tua
atu. - ;

♦ whakahe: Anei ke taku. Ehara.
Hei aha! Engari mo tena!
E mea ana koe!
No hea tau? Na wai tau? I ahu mai
tenei i hea?

♦whakamiharo: MTharo ke! • ’

• —" Te pai hukri! "——

Kei reira ke. E, kei reira!
Tino kino te pai! Te pai ke hoki.
Kia pai mai hoki! (Waikato)
Parekareka ana te... •'

Kaore i tua atu! -'JSISSsS
- Te mutunga ke mai o te....
Ka mutu pea. Jggs£ ',

Kia tau aronui! Kia tau tika te

haere!
I/AI ano te pai! He inati!

Na, kia mohio noa mai koutou e whitu tekau ke nga

aheinga reo i whiriwhirihia e Hine-i-haea Murphy
ma hei whakakakahu ma nga kaumatua nei kite
kupu tika, kite kiwaha tika, a kite whakataukl tika
i ona wa. Ahakoa mama tonu nga aheinga reo kua
whakaatuhia i runga ake nei, kaore i pera rawa te

mama o te katoa. Mo te "whakaatu puaroha" mete

"haukotikorero", ara etahi tinokorero i puta, engari
te aro i te nuinga o nga kaiwhakaako he aha te wahi
tika hei korero i aua korero, ara ma wai, ki a wai, mo
te aha te take.

Pera ano mo te whakanui i te tangata. Mau tonu e

kite iho te rereketanga o te "Koia kei akoe!" mete
"E taku purapura tuawhiti, e taku kowhatu
turua " engari e rua, e rua he whakamihi. Kaore
pea te katoa o nga kaiwhakaako i te mohio ki enei
momo korero me nga tini korero i waenganui i te

tino opaki mete tino okawa e ahua penei ana te

tikanga. Ahakoa whakaurua atu he whakamarama
ki etahi wahi, e tino mau ariari ai te tikanga o etahi
o nga kiwaha me nga whakataukl, mete wa tika hei
whangai atu kite akonga, me matua whakaako ki

nga kaiwhakaako ano. Ae hoki, ko taua kohau ano
ra, ko te whakangungu kaiwhakaako.

E mea ana te Taura Whiri kei reira te mate, engari
hei reira ano te rongoa kite tika nga whakaaro me
nga mahi a te Tahuhu.

Heoi ano enei korero hei whakaahua i nga hua i puta
i tenei hui.

E te kahui kaumatua, mekore ake koutou i mama ai,
i tika ai te haria o tenei mahi taumaha. Ki te kore he
ika kahurangi pena i a koutou na hei arahi, hei taki
i tenei kaupapa teraka pone, ka koritaka tenei waka
utanga nui, me to matou mohio ano he raruraru nui
kei te haere.

"He nui maunga kaore e taea te whakaneke, he
ngaru moana ma te ihu o te waka e wahi."



TE WHAKAURU TUHINGA REO
MĀORI KI TE ROROHIKO

I tera tau, i toko ake te whakaaro kia whakaurua atu

etahi pukapuka reo Maori kite konae rorohiko hei

matatiki reo utu-iti mo nga tamariki i nga kura reo
Maori, me era atu e whai ana i te reo Maori.

Ko te pukapuka a Tip Reedy te tino tauira o tenei

whakakoronga, arako tana pukapuka moNga Korero
a Mohi Ruatapu. Nana nga korero a te tohunga ra i
patopato ki tanarorohiko, ka whakapakeha, ka ta ai
hei pukapuka.

He aha eneipukapuka reo Maori?

Ko nga korero enei a nga tohunga o tera rau tau; ko
Te Whatahoro tena, ko Mohi Ruatapu, ko Takaanui
Tarakawa, ko Tunuiarangi, ko Timi Wata Rimini,
ko wai ke atu, ko wai ke atu.

I taia nga korero reo Maori a tenei hunga kite
Hautaka a te Ropu Poronihia (Journal of the
Polynesian Society) i terarau tau me nga tau tuatahi
o tenei rau tau. Ko nga korero tuku iho era a 6 ratau

iwi i taia ki nga putanga-a-wa.

He nui hoki nga korero nei i taia i waenga i te tau

1892mete tau 1910,me nga whakapakehatanga ano
a Te Mete raua ko Te Peehi i te taha.

He aha te hua o tepato ano i eneikorero kite konae
rorohiko, ina hoki kua tangia kehia?

He uaua hoki tekimi mai i nga putangatuatahitanga
o te puka-a-wa a te Ropu Poronihia i tenei wa. Ekore
enei e kitea i te nuinga o nga whare pukapuka o te

motu, haunga ano te Puna Matauranga(ara, te whare
pukapuka matua o Aotearoa) me etahi atu meakaita.

Tera etahi paku hapa i roto i nga korero matua; kaore
he tohuto hei whakaatu i te oropuare roa, a, e rereke

ana etahi o nga tikanga tuhituhi i o naianei.

Ko te tikanga, me ata panui te kaipato i tana e

patopato ana. Engari ano, ma te ata panui i enei
korero a nga tohunga o nehe e piki ai te mohio o te

kaipato kite reo Maori ote hunga ra.

Ki te patopatohia enei korero kite rorohiko, ka taea

te ahua o nga korero terawekeweke, kia hangai ai ki
ta te kaiako e plrangi ana. E mea ana au he pai ake
te penei i te hoatu kau i etahi whakaahua ki nga
akonga.

He aha te wahi ki a koe?

E eke ai tenei kaupapa ki tona whakatutukitanga, me
nui nga kaipatopato korero. Heoi, kei te kimi ahau

i etahi kaipato tuao hei papa mo tenei mahi.

Te patopato i nga korero

Ki te hiahia te tangata ki etahi o enei pukapuka reo
Maori hei patopato mana, ma ana tamariki ranei, me
tono maiki a Tipene Chrisp i te Taura Whiri i te Reo
Maori. Maku nga korero nei e whakaahua, ka tuku
atu ai kite kaitono, me tetahi tauira o nga tikanga

tuhituhi a Te Taura Whiri i te Reo Maori.

Na, mehemea kaore te pu tohuto e taea e tororohiko
te whakamahi, e pai ana. Me whakamahi ke koe i

tetahi o enei:

ko nga pu ASCII: altl3l=a,altl36 = e,altl4o
= i, a1t147 = 6, altlso = u

ko te puma (aa, ee, ii, 00, uu)
ko tenei tohu ranei (~) (a~, e~, i~, 0~, u~)

Maku ke enei tohu e huri hei tohuto a tona wa.

Kia oti mai nga mahi patopato, ka ahatia nga
korero?



Me whakahoki mai tetahi tauira o te konae rorohiko
ki a au. Maku a koutou korero ekohikohi kite wahi
kotahi. Ki te nui nga korero ka whakahokia mai,
maku e whakararangi ki etahi kopae, ka tuku atu ai
ki nga kura reo Maori, me era atu e whaiwahi mai
ana.

Me pehea te whakahoki i nga korero ki Te Taura

Whiri i te Reo Maori?

E rua ngahuarahi e ahei ai te kaipato kite whakahoki
i tana i patopato ai ki Te Taura Whiri:

i. me whakahoki mai kite "Wahapu" a Richard
Benton. Me he pouwhahi (modem) tau, me tuku a-

pouwhahi kite "Wahapu". Kua oti ke ia ia tetahi
wahi konae te whakarite mo tenei kaupapa, ko
"Taikaka" te ingoa.

ii. mehemea kaore au pouwhahi, me tuku mai
tetahi kopae rorohiko me nga korero i patohia e mau
ana. Maku nga korero e tango mai, ka whakahoki ai
i to kopae.

TE MATATAU KI TE REO

He mea tuhi noa tenei hei whakahoki i te tono mai
a wai ake kia takoto i te Taura Whiri he korero e

whakaahua ana i tenei mea, i te matatau o te tangata
kite reo Maori. No matbu noa iho eneThuatau, a,

ehara pea i te mea kei te kapi katoa nga wahanga
katoa o tenei kirehe, o te matatau, i eneikupu ouou

nei. Heoi anora, tera pea he tangata kei waenganui
i a koutou e hiahia ana kia mohio ki nga huatau o te

Taura Whiri ki tenei kaupapa.

HE PAEARU HEI INE I TE MATATAU
O TE TANGATA KI TE REO MAORI

E kia ai e tino matatau ana te tangata kite reo

Maori, mematua ekengapaearu e whakararangitia
ake nei:

O KO TE TAKOTO, KIA TIKA

“He iti hoki te mokoroa nana ikakati te kahikatea. ”

Ko te takoto tika o te kupu te uho o te reo, a, he rite
te takahi i nga ture whakatakoto kupu ake o te reo
Maori kite mahi ate mokoroa. Ki te kore e patua

tenei ngarara kia mate, ko tona otinga atu, ka noho
te reo hei kai noa iho ma te tunga.

Ko te ahua nei, i takea mai te nuinga o enei momo
hapa ite matatau ote kaikorero kite reo Pakeha. Ki
te kore e parea atu enei nuka a tera o nga reo, ka
ngaro haere nga whakatakoto Maori taketake ake, a,
ka rite te ahua o te reo Maori ki to te reo Pakeha; ko
nga kupu noa iho ka ahua Maori mai. Whakatuatea
ana tera.

NGA WAHI E KAHA ANA TE PATUA: /

' -te whakamahi i enei: ki /i/mo /ma
te whakamahi i enei: kia /kite / hei
te whakamahi i te kupu ‘ai V
te whakamahi i te whakahangu

• te whakamahi i nga kupu whakakahore
> (e hia ke mai nei nga wahi i tua atu i enei kei

te kaha te taronatia)

O KO TE KUPU, KIA TIKA

Me puta te kupu whai tikanga totika i te wahi totika.
Ki te he ta te kaikorero kapo atu i tekupu, he pohehe
nona koina ke te kupu tika hei whakaahua i tetahi
ahuatanga, he tino tohuterakaore te tangata i te tirio
matatau kite reo. ", -

HEI WHAKATAUIRA NOA ENEI ITENEI MOMO HAPA:

a / 5

tatou /matou
reira / : '*tWS^'-
nga kupuahua: tika /pai, pakaru / whati /
motu, ngawari /ngohe, ...

tawhito /o nga tau o mua atu erstwhile')



(he nui noa atu nga momo hapa i raro i tenei
karangatanga)

O KO TE KORERO, KIA MARAMA

Ki te kore e marama ta te kaikorero e whakaari ana
kite kupu, he mahi huakore noa te korero. E whai
hua ai te korero, me matua mau i te kaiwhakarongo
ta te kaiksrero e hiahia ana kia mau. Ki te ngaro noa
iho te tikanga o te korero, ka pau te hau o te
kaikorero, he aha te aha?

O KO TE KORERO, KIA HANGAI

Ko ta te reo, he whakatutuki i nga whakaaro o te
tangata kite kupu, kia mohiotia ai ona whakaaro e
tetahi i tua atu i tona kotahi. Ki te kore te kupu e

whakaata i te huatau o te kaikorero, he moumou
kaha noa te ksrero. Me u marika nga ngutu ki nga
whakahau ate puku;kite perori a reira, kua kore noa
i whaihua te whakaputa kupu.

O KO TE WAIRUA O TE KORERO, KIA MAORI MAI

Hei konei ka tino kitea te tohungatanga o te tangata
kite reo Maori.
Mena ka hiki te manawa o te kaiwhakarongo/
kaipanui e matatau ana kite reo Maori, akene pea
na te wairua Maori o roto i pera ai.

E memene ai a paparinga, e atarua ai a kamo, me

ataahua mai te takoto o te kupu. Me uaua ke ka
rangona te wana, te ihi, mena kei te kawea te

whakaaro ki tetahi reo mutunga ke mai nei o te

maroke.

Kaore matou i te ki, ahakoa he aha te kaupapa, ko te

mutunga ake me hia kata, me hia tangi ke ranei te

kaiwhakarongo. Oti tonu ano, ina noa ake te nui o
nga wahi ka Maori ake te ahua o te korero kite
whakakakahuria kite whakataukl,kite kiwaha, ki
tererenga ranei te taea te whakapakeha kia mau tonu

ai te ha, te ngako o te kupu Maori.

Ki ta etahi pea, he whainga matamuri ke tenei, ina
hoki ko te mea nui ke ia kia marama te korero.
Engari ki ta te Taura Whiri titiro,ko te wairua Maori
teraurau o te rakau i huaina i runga ake nei. Ka kitea
ana te korero i whakairohiakite wairua Maori, kua
mohio tonu koe no te Maori anake te mohio kite
whakatakoto kupu pera rawa i tera te ataahua, mete
aha ano, tau ana tera te mauri.

O KO TE AHUA O TE REO, KIA HANGAI KI TE HUNGA

WHAI MAI I TE KORERO

Mehemea he pakeke te hunga whai mai, me
whakamahi tereo e tika ana mo te pakeke. Mena he
kaupapa okawa e korerotia ana, me okawa ano te
whakatakoto i te kupu. He wa ano e tika ana te reo
kai pihikete noa iho, engari kaua i nga wa katoa
ahakoa he aha te kaupapa, ahakoa ko wai kei te whai
mai. Ara tonu te wa me topa te reo, te ngaoki noa ai.

M 6 TE KORERO-A-WAHA NOA IHO ENEII

0 KO TE WHAKAHUA, KIA TIKA

Mena he rereke noa iho ta te kaikorero whakahua i
te kupu, a, na tena ka mate te kaiwhakarongo kite
ata whakataretare mei kore e marama ake i reira, me

te kore tonu e mau i a ia he aha ta te kaikorero i ki
ai, e kore rawa e taea te ki he autaia te matatau o taua
kaikorero kite reo Maori. Ki te tioro nga taringa o
te hunga whai mai, na te kotiti o te whakahuatia o te

kupu, ka i noa taua hunga whakarongo, ahakoa
pehea te hohonu, te tiketike, te ataahua o nga
whakaaro kei ko tata atu e whakamomori ana kia

puta. Me pehea hoki e kia ai he punua mate noa iho
tenei?

Engari ia, kite pake, pake Maori mai te whakahua
i te kupu, he ngawari noa iho te whakarongo atu.



OKO TE KUPU, KIA MARINGI MAI -

Ki te tapepa te reo, ka uaua te whai haere i te ia o te
korero, a, ka uaua hoki te noho noa iho, tatari ai kia
kitea rawatia mai e te kaikorero tana e hiahia ana ki
te whakaputa. Ki te rite tonu te penei, kaore e kua
whakama, kua puka ke ranei te kaiwhakarongo, a,
kua timata kite whangai atu ite kaikorero kite kupu
e oti pai ai tana rerenga korero. Kei te mohio tonu

tatou he tohu tenei ko te tangata nei kaore ano kia eke
kite taumata e taea ai te ki, kua pakari tona reo

Maori. --

TE WHAKAWĀ ITE MUKA

E mau atu nei tetahi rarangi patai epa anakite Muka
hei whakakl mai ma koutou, ma te hunga whai mai
i enei ngarangara korero a te Taura Whiri. Ma
koutou tonu e kite iho kua kaha ake ta matou

whakawawa haere i a matou mahi, kaua mo te

whakawa noa iho te tikanga, engari iakia tutuki nga
whakahau a te Tari Tatari Kaute. Kua kore taua

kirearea e titiro ki nga whakapaunga putea noa iho,
engari kua timata kite tatari i nga mahi a nga
whakahaere ko ta ratou putea e takea mai ana i te
Kawanatanga. Ko te Taura Whiri tena, no reira kua
mate matou kite arotake i nga hangapenei ite Muka
nei, kia mohio ai ratou, otira matou, ae ranei e
whaihua ana enei momo mahi.

No reira ekare ma, tenei te Tnoi atu nei kia whakakl
mai koutou i te rarangi patai e raua atu nei, ka
whakahoki ai kite Tari Tatari Kaute hei tatari ma
ratou (kaore ratou e whakaae ana kia riro ma te
whakahaere nana nga whaingakei te whakawahiate

mahi tatari, kei rawekeweke noatia nga otinga kia
pai ai te ahua!) Oti tonu ano, ahakoa na ratou te
whakahau, ko tona tikanga no matou ke te whiwhi,
ina hoki ka kitea e matou te hua, te huakore ranei o
te whakaputa pitopito korero penei.

Kati ake i konei, kei a koutou a tua atu

HE KUPU HOU

absent-minded - wairehu
amputate - pororere
borrow - mino
bureaucracy - takaikura
(< L. burrus = “red”) "Kua mlere noa iho matou i
te takaikura."
carnival - taiopenga
celcius - waeine mahana C
choral - waiata tira
corporation - tokapu
craft - punako
curfew - pou rahui
delta - puwaha o te awa
democracy - manapori
dinghy - waka koropuku
event (statistics) - papono
“First Past the Post” - “Mua Kai kai”
(mai i te whakataukl "Mua kai kai, murikai huare")
focus n. - ngahunga
lipstick - paningutu
membership fee - utu urutomo

“Mixed Member Proportional" - “Whirirua”
nitrous oxide (N2O) - haora ota-rua

parameter - tawha
poison - parangaukino
prominent - kohure
quality (good) adj. - kairangi
"Kua whakaritea atu he ruma kairangi mo te
manuhiri tuarangi."
radar screen - arai hihiani
receptive (language) - reo torohu
remuneration - (nga) taiutu
"Anei nga taiutu e pa ana ki tenei tiiranga."
rhyme - tapaoro

rhythm - ungeri (u + ngeri)
significant - tapua

situation - puahua
skin deep adj. - kirimoko
target (auditing) - keonga atu



HE TIWHA KI TE TAU WHAKANUI I TE REO MĀORI

Whakarongo mai,
E koutou ma,
Ki tepunua ruri nei
A te waewae toiha

Ko taku ki a koutou
Nei noa ake ra
Kia kamakama mai,
Whea rere ana te wa!

Ki te kore e tae mai he rongo
Mai i a koutou na

E tutuki ai te kaupapa,
Mepehea ke hoki ra?

Ina me tautoko mai and
E te rahi, e te marea
Ki te waiho ma te iti
E hoa, he mate ka pa!

No reira, kia maia
Kia kaha e hika ma

Tukuna mai nga whakaaro
Kaua e mataka

Ki te kore e awhinatia
Tenei mahi whakatairanga
Ko te reo tonu te papa,
Tenei taonga a ratou ma

E whakaae nidi ana koutou?
A kati ha!
E takoto nei te manuka ~

Kaweaakera!

PUKATONO MO NGA RAUEMI A TE TAURA WHIR!
Tena koa tonoa mai:

x Te Matatiki (1992, 149 wharangi) @ 10.00
x Nga Whatiwhatinga 7 (1991, 36 wharangi) @ 10.00
x Nga Hakinakina 1 (1990, 33 wharangi) @ 5.00
x Nga Hakinakina 2 (1991,27 wharangi) @ 5.00
x Maorifor the Office (1990, 32 wharangi) @ 6.00

_

x Manuka takoto, kawea ake! (whakaahua, 1992) @ 5.00
x Toku reo, toku ohooho (whakaahua) @ 5.00
x Me u, Maori ma! (whakaahua) @ 5.00

_xKa mate, Ka mate (whakaahua) @ 5.00
_ x He Muka (panui whakamohio) kaore he utu

TE KA TOA (Kei roto te take hokohoko i enei utu katoa) 5

Ingoa:
Kainga noho:

Waea: ( )

TE TAURA WHIRI I TE REO MAORI
POUAKA POUTAPETA 411 TE WHANGA-NUI-A-TARA

WAEA: (04) 4710-244 WAEA-WHAKAAHUA: (04) 4712-768

